8. 
O teatro galego entre 1936 e 1975: a Xeración dos 50 e o Grupo de 
Ribadavia.

No tempo da posguerra, o teatro, o xénero literario de maior carácter social e popular, sufriu coma ningún outro as adversas circunstancias da censura franquista. A súa recuperación en Galicia correrá parella á paulatina recuperación dos demais xéneros desde mediados de século como parte dun proceso de restauración do galego como lingua de cultura.

No teatro galego deste tempo podemos falar de dúas etapas ben diferenciadas cunha etapa de transición entre elas: a xeración dos 50 e o grupo de Ribadavia.

Na xeración dos 50 incluímos os autores que deron á imprenta as primeiras obras tras a Guerra Civil: Ricardo Carballo Calero, Marinhas del Valle, Álvaro Cunqueiro e outros.

Seguen, en xeral, dúas tendencias:

a) Continuación do teatro de preguerra, con obras que recollen o experimentalismo simbolista ensaiado por Otrero Pedrayo.

b) Creación de fórmulas que enlazan, dalgún xeito, os intentos de renovación de antes da Guerra Civil co esforzo das novas promocións do teatro independente.

Neste teatro de posguerra apreciamos as seguintes características xerais:

- A creación da peza teatral era pausada e próxima aos xéneros narrativo e poético; a causa era a nula perspectiva de que fose representada.

- O teatro vai máis alá da propia realidade social e existencial, presentado conflictos, situacións e personaxes universais dun mundo escuro e problemático.

- Compromiso co home da posguerra, un home que vive coa angustia do presente e a desesperanza no futuro.

- Creación íntima na que o autor se fai as grandes interrogantes da existencia, experimenta varias linguaxes e estéticas e expresa as súas queixas.

Autores máis importantes:
RICARDO CARBALLO CALERO (Ferrol, 1910-Compostela 1990) escribiu A farsa das zocas, Auto do prisioneiro, A sombra de Orfeu e Os xefes, pezas situadas entre a tradición popular galega e as correntes europeas contemporáneas do teatro existencial e o teatro do absurdo.
JENARO MARINHAS DEL VALLE (A Coruña 1908-1999) publicou un conxunto de pezas breves co título A revolta e outras farsas. Baixo un aire popular, o autor explora o teatro alegórico e a farsa facendo incursións de gran calado en temas políticos e sociais. Outras obras súas son Loucura e morte de peregrino e Ramo cativo.
ÁLVARO CUNQUEIRO (Mondoñedo, 1911-Vigo, 1981) é autor de O incerto señor don Hamlet, príncipe de Dinamarca, recreación libre do drama de Shakespeare con acento na traxedia do destino absurdo, e A noite vai coma un río, centrado na temática amorosa. Son ambas obras moi literaturizadas, con fonda carga lírica.

A esta primeira fornada de escritores séguelle un grupo de xente máis nova que presenta características xerais propias e que dará paso á verdadeira renovación dos anos 70:

- Están condicionados por fondas preocupacións sociopolíticas: opresión, escurantismo...

- O texto dramático, sen descoidar a súa calidade literaria, convértese nun instrumento co que facer unha reconstrución crítica da realidade.

- Abordan temas moi heteroxéneos, desde a recreación histórica ata o drama psicolóxico.

Autores principais:
DANIEL CORTEZÓN (Ribadeo, 1927) propón unha revisión da nosa historia baixo o prisma do nacionalismo comprometido. Obras: Prisciliano, Xelmírez ou a gloria de Compostela, Os irmandiños, Pedro Madruga.

XOHANA TORRES (Compostela, 1931) aborda o drama do exilio en A outra banda do Iberr e a ecoloxía en Un hotel de primeira sobre o río.

BERNARDINO GRAÑA (Cangas do Morrazo, 1932) escribe 20 mil pesos por crime, drama rural de intriga detectivesca, e varias pezas dirixidas ao público infantil.

MANUEL MARÍA (Outeiro de Rei, 1929-A Coruña 2004) publicou o Auto do taberneiro, de ton lírico, e outras pezas de carácter político e tamén teatro infantil.

Desde mediados da década dos 60 aparece en Galicia un novo fenómeno teatral, o chamado teatro independente. Unha serie de compañías, das cales a primeira foi o Teatro Circo da Coruña, fundado por Manuel Lourenzo, percorren o país representando creacións propias de aire vangardista e dinamizando a actividade teatral como forma de cultura que se enfrontaba directamente ás formas alienantes propiciadas pola Ditadura.

No ano 1973 comezan as Mostras de Teatro de Ribadavia, punto de referencia histórico para a definitiva consolidación do teatro galego como xénero literario á vez que como industria cultural. A partir dese momento prodúcese un desenvolvemento continuado, con proliferación de festivais, concursos e compañías e a aparición de salas e de circuítos teatrais estábeis.
Trazos caracterizadores do que se coñece como grupo de Ribadavia ou grupo Abrente:

- O autor vincúlase decididamente ao feito teatral indo cara á profesionalización do sector. Isto farase máis doado nas décadas seguintes grazas ao desenvolvemento dos medios audiovisuais, tan estreitamente ligados ao teatro, nomeadamente a televisión e o cine.

- A cotío, as mesmas persoas comparten as tarefas de escritor, director, actor...

- Nesta medida, dilúese a figura do autor, pois en moitos casos son as mesmas compañías as que crean os textos dos seus espectáculos de xeito colectivo, ben a partir de textos literarios ou dos medios de masas ou ben da súa propia invención.

- Continúa a tendencia de renovación formal e de contidos do período precedente.

- O abano de tendencias temáticas e formais ábrese ata abranxer todas as modalidades: teatro épico, psicolóxico, comedia, farsa, musical, teatro infantil...

Autores máis relevantes:
MANUEL LOURENZO (Ferreira de Valadouro, 1943). As súas obras seguen tres liñas: a clásica ou mítica, con pezas como Traxicomedia do vento de Tebas namorado dunha forca e Electra; a histórica, con Xoana e Erros e ferros de Pedro Madruga; a do “teatro inmediato”, con O avión paranoico e O circo da medianoite.
EULOXIO RODRÍGUEZ RUIBAL (Ordes, 1945) é autor de Zardigot e O cabodano, dúas visións esgazadas da existencia con elementos simbólicos e técnicas cinematográficas, e outras obras de compromiso político como Azos de esguello ou Maremia.
ROBERTO VIDAL BOLAÑO (Santiago de Compostela, 1950-2002) escribiu obras como Laudamuco, señor de ningures, Agasallo de sombras e Saxo tenor. Caracterízase por introducir temas, técnicas e personaxes da nosa dramaturxia popular e por transmsitir unha visión crítica e irónica da realidade.

